
‘Alu mo foki lelei mei he ‘apiakó

Kātaki ‘o manatu’i ke ke pukepuke ‘a e nima ho’o 
tamá ‘i he kolosi he kolosi’anga ‘o e ‘apiakó. Ko 
e ngaahi hala takatakai he ngaaahi ‘apiakó ‘oku 
fu’u femo’uekina ‘aupito ‘i taimi pongipongí 
mo e efiafí. Kātaki ‘oua ‘e tu’u pe tau ho’o kā 
‘o ofi ki he kolosi’angá pea fakasio ‘a e ngaahi 
faka’ilonga ke malu ‘a e fefononga’akí mo e 
ngaahi faka’ilonga tu’ú he halá.

www.rta.nsw.gov.au

‘Atamai’ia mo taleniti’ia

Ko e fānau ‘atamai’ia mo taleniti’iá ‘oku nau laka 
hake he ‘avalisi ‘i he taha pe lahi ange ‘i he ‘elia 
faka’atamaí, sōsialé pe fakasinó. ‘Oku ‘i ai ‘a e ngaahi 
faingamālie ‘i he ngaahi ako’anga ‘a e Pule’angá 
‘i NSW ki he fānau poto mo taleniti’iá. Kātaki ‘o 
fetu’utaki ki ho ‘apiakó ‘o talanoa mo e puleakó 
fekau’aki mo e ngaahi polokalama ‘oku fakalelé.

www.curriculumsupport.education.nsw.
gov.au/policies/gats

Fānau ako ‘oku ‘i ai ‘enau fiema’u makehe

Kapau ko ho’o tamá ‘oku faingata’ia fakasino pe 
faka’atamai pe ‘oku ‘i ai ha’ane fiema’u makehe, 
kātaki ‘o fakahā ki he puleakó ‘i he faingamālie 
vave tahá. Ko e Department of Education and 
Training ‘oku ne fakahoko ha ngaahi sevesi 
mataotao ke poupou’i e fānau ako ‘oku mo’ui 
faingata’ia pehe ní.

www.schools.nsw.edu.au/studentsupport/
programs/disability.php 

Ko e fānauako kotoa pē ‘oku nau faingata’ia he 
akó, hangē ko e fānau ako ‘oku faingata’ia he 
akó, ‘ikai kakato e tu’unga faka’atamaí mo ‘ikai 
lava ‘o lea lelei, ‘oku poupou’i kinautolu he’e 
Polokalama Tokoni Ako ‘i honau ‘apiakó.

www.schools.nsw.edu.au/studentsupport/
programs/lrngdifficulty.php

Ngaahi Lipooti
‘E ‘ikai ke si’i hifo he lipooti ‘e ua te ke ma’u 
fekau’aki mo e tu’unga ‘oku ‘i ai e ako ho’o 
tamá he ta’u, ‘o anga maheni ki hono tufaki 
atu ‘i he faka’osinga ‘o e teemi 2 mo e 4. Ko e 
fakataha faka’eke’eke ‘a e mātu’á mo e faiakó ko 
e faingamālie ia ke ke fepōtalanoa’aki ai mo e 
faiakó ‘o fekau’aki mo e tu’unga fakaako ‘oku ‘iai 
ho’o tamá, ka ‘o kapau ‘oku ‘i ai ha me’a ‘oku ke 
ta’efiemālie ki ai he lolotonga ‘o e ta’ú, ‘ai leva ha 
‘apoinimeni mo e faiakó ke fai ha talanoa ki ai. 

Te ke lava ‘o ‘ahia, telefoni pe ‘imeili ki 
he ‘apiakó ke mou talanoa ki ha me’a 
pe ‘oku ‘ikai fakafiemālie kiate koe.  
‘E ma’u mai mo ha kau fakatonulea ‘o 
kapau ‘e fiema’u. 

Tokanga’i ‘o e fānauakó
‘Oku mahu’inga ‘aupito ke ‘ilo’i ‘e ho’o tamá ‘oku ‘i ai ‘a e 
tokotaha ‘i ‘apiako ke tokoni’i ma’u pe kinautolu. Kuo ‘osi 
hanga ‘e he ngaahi ‘apiakó ‘o fa’u ha ngaahi polokalama lelei 
ke poupou’i pea mo malu’i ‘a e fānau akó. 

Tauhi makehe

Kuo hanga ‘ehe ‘apiako ‘a e Pule’anga ‘o ‘omai ha 
kau ngāue ke poupou’i koe kapau ‘oku fiema’u.

Ko e ngaahi lakanga ko ‘ení ‘oku kau ai ‘a e:

•	kau faiako ke poupou’i ‘a e fanauako ‘oku nau 
faingata’ia he akó

•	kau faiako ma’anautolu ‘oku ‘ikai ko ‘enau ‘uluaki 
leá ‘a e lea faka-Pilitaniá (English as a second 
language - ESL) 

•	kau ‘ofisa fa’u fakamatala mo fetu’utaki 
fakakomiunití 

•	kau ‘ofisa ako ‘Apolisinale.

Kapau ‘oku ke fakatokanga’i ha liliu 
lahi ‘i he to’onga mo’ui ‘a ho’o tamá, 
pe te ke ta’efiemālie ‘i he ako ho’o 
tamá, ‘e lava ke ke talanoa mo ‘ene 
faiakó, tokotaha fale’i ‘a e ‘apiakó, pe 
ko e puleakó. ‘Oku mahu’inga ‘aupito 
ke ke ‘ohake ha ngaahi me’a ‘oku ‘ikai 
te ke fiemālie ki ai he vave tahá.

Tauhi ‘o e fānaú ke nau  
malu mo fiefia
‘E fakamatala atu ‘e he ‘apiakó ‘a e ngaahi taimi ‘oku 
ngāue ai ‘a e kau faiakó ki hono tokanga’i ‘a e feitu’u 
kehekehe ‘o e ‘apiakó, pea mo e ngaahi founga 
hono ‘ave ho’o tamá mei ‘apiako, pea mo ha ngaahi 
founga kehe ke fakapapau’i ‘oku tokanga’i ‘a e 
fānaú he taimi kotoa pē. 

Kau Faiakó

Ko e kau faiako ‘o e ngaahi ‘apiako ‘a e pule’angá ‘i 
Niusauelé (NSW) kuo nau ‘osi ma’u mata’itohi pea 
ko e kau pofesinale. ‘Oku nau ongo’i ‘a e fiema’u ‘a 
e fānau iikí pea te nau tokoni’i mo tataki kinautolu. 
‘E fakahā atu ‘e he faiako ‘a ho’o tamá ‘a e founga 
lelei taha ke ke fetu’utaki ai mo kinautolu ke ma’u 
ha fakaikiki fekau’aki pea mo e fakalakalaka ‘a e ‘ako 
‘a ho’o tamá. Kapau ‘e ‘i ai ha ngaahi liliu fekau’aki 
mo e mo’ui ‘a ho’o tamá ‘aia ‘e malava ke ne uesia ‘a 
‘ene ngāue mo ‘ene manako he akó, manatu’i ke ke 
fakahā ki he faiakó.

Tokotaha fale’i ‘a e ‘apiakó

Ko e tokotaha fale’i ‘a e ‘apiakó ko e kau faiako 
taukei kuo nau ma’u lakanga fekau’aki mo e 
fakakaukau faka‘atamai pea ako ki he to’onga mo’ui, 
mo ma’u mata’itohi hono ua ‘i he fale’i faka’apiako. 
Te nau lava ‘o tokoni’i ‘a e fānau ako ‘oku fe’ao mo 
ha faingata’a ’i ‘apiako pe ko ‘api. Te nau toe lava pe 
‘o tokoni’i ha ngaahi famili ke nau lava ‘o ngāue ‘aki 
ha sevesi ‘i tu’a mei ‘apiako kapau ‘oku fiema’u. Ko 
e anga mahení ke ke telefoni ki he ‘apiakó ‘o ‘ai ha’o 
‘apoinimeni pea mo e tokotaha fale’i ‘a e ‘apiakó.

‘Ātakai Ta’ofi Fakamamahi

‘I he ‘apiako pule’anga kotoa pe, ‘oku nau feinga 
mālohi ke ta’ofi ‘a e anga houtamakí ‘i hono fakalele 
‘a e ngaahi polokalama hangē ko e kulupu poupou 
ki he to’u takitaha, ‘a ia ‘oku nau fakalotolahi’i ‘a 
e ngaahi tō’onga mo’ui taau, langa hake ‘o ‘ete 
hākeaki’i kitá mo e faka’apa’apa ki he kakai kehé. ‘Oku 
‘osi ‘i ai ‘a e ngaahi palani ‘a e ‘apiakó ki hono ta’ofi 
‘a e anga houtamakí mo fakakiná pea kuo ‘osi ako’i 
‘a e kau ngāue ‘i he ‘apiakó ke nau leva’i ‘a e ngaahi 
me’a ni. Te ke ma’u atu ha tatau ‘o e palani ki he 
ta’ofi ‘o e anga houtamakí mei he ‘ofisi ‘o e ‘apiakó.

18 Time to start school – Tongan Time to start school – Tongan 19



Kutu ‘i he ‘ulú
‘Oku lahilahinga ke ma’u ‘e he fānau akó 
‘a e kutu ‘i he ‘ulú ‘i ha fa’ahinga taimi pē 
pea ‘oku ‘ikai ha’ane felave’i mo e ma’á pe 
‘ulí. Ko e kutu ‘i he ‘ulu ‘oku fakamafola ia ‘i 
he taimi ‘oku feohi va’ofi ai e fanau iiki, ka 
‘oku ‘ikai fakatupu ‘e he kutu ’i he ‘ulú ha 
maumau ki he mo’ui ho’o tamá.

Ko hono malu’i ho’o tamá mei hono 
ma’u e kutu ‘i he ‘ulú:

•	toutou sivi faka’auliliki e ‘ulu ho’o tamá

•	 nono’o ma’u pe kimui ‘a e ‘ulu loloá.

Kapau ‘oku kutua ‘e ‘ulu ho’o tamá:

•	 to’o e fihi ‘o e ‘ulú ‘aki hano helu ‘aki ha helu 
lahi, pea toki helu e ‘ulú ‘aki ha helu matolu, 
konitisinā (conditioner) hinehina ki he ‘ulú 
‘o ngāue’aki faka’aho ha helu mataiiki ke 
to’o ‘aki e kutu ’i he ‘ulú mo honau fuá 
(nits) kae ‘oua kuo ‘osi kotoa e lihá

•	 hokohoko atu pe hono ‘ave ho’o tamá ki 
he akó

•	 tala ki he ‘apiakó ke lava ke nau fakahā 
ki he kakai kehé ke vakai’i e ‘ulu ‘o ‘enau 
fānau; he ’ikai ‘ilo ‘e ha taha ‘oku ma’u ‘e 
he kutú ho’o tamá

•	 ‘i he taimi ‘e ni’ihi ‘oku fakalele ‘e he ‘apiakó 
‘a e ‘aho “faka’auha liha” ke fakavave’i 
hono faka’auha ‘o e liha ‘i he ‘apiakó.

Ka toe fiema’u ha fakamatala:
www.health.nsw.gov.au/publichealth/
environment/headlice/

Ka fiema’u ha fakamatala kuo  
‘osi liliu ki ho’o lea, ‘ahia ‘a e
Head lice parent information sheet
https://www.det.nsw.edu.au/
languagesupport/documents/
index_h.htm

Ko e hā e me’a ‘e hoko kapau 
‘e puke ho’o tamá?

‘I ‘apiako

Kapau ‘e puke ho’o tamá pe ‘e lavea ‘i ‘apiako, 
‘e fetu’utaki leva ‘a e ‘apiakó kiate koe mo fai 
ha feinga fakafaito’o. Kapau ‘oku ‘ikai puke lahi 
ho’o tamá ‘e ‘ave leva ia ki he feitu’u ‘oku tauhi 
ai e kau puké (sick bay), ‘a ia ‘oku ofi pē ki he 
‘ofisi ‘o e akó, ‘e lava pe ke nau tokoto ki lalo mo 
tokanga’i he sick bay. ‘E telefoni atu kiate koe ke 
ke ha’u ‘o ‘ave ho’o tamá mei ‘apiako ‘o kapau 
‘oku fu’u puke lahi ke toe foki ki he lokiakó. ‘I 
he ‘uhinga ko ‘ení, ‘oku totonu ke ke tauhi malu 
ma’u pē ho’o ngaahi fetu’utaki ‘anga ‘oku ke 
lolotonga ngāue’aki mo e ‘apiakó.

‘I ‘api

Fakamama’o ho’o tamá mei he ‘apiakó pea ‘ave 
ki ho’o toketá kapau ‘oku:

•	mofi ‘o a’u ki he 38°C pe lakahake ai

•	lua mo fakalele

•	puke he momokó pē ‘oku ne ma’u e ngaahi 
faka’ilonga ‘o e fulú (flu)

•	fepulopulasi pea ‘ikai ‘ilo e me’a na’a ne fakatupú.

Ngaahi ‘isiu fakafaito’o

Kapau ko ho’o tamá ‘oku ma’u ‘e ha mahaki, 
ngaahi fakafehoanaki ki he mo’uí, ‘oku ngali ‘e 
ma’u ‘e he anaphylaxis pe fiema’u ke fakahoko 
ki ai ha faito’o ne tu’utu’uni ‘e he toketá, kuo 
pau ke fakahā ki he ‘apiakó. Ko e fakamatala ko 
‘ení ‘i he anga mahení ‘e ‘oatu ia ko e konga ‘o 
e founga ngāue ki he lesisita akó, kaekehe ‘oku 
toe mahu’inga foki ke ke fakahā ki he ‘apiakó 
‘oka ‘iai mo ha to e liliu ki he mo’ui ho’o tamá.

Ngaahi fakafepaki ki he sinó

Ko e Anaphylaxis ko e fakafepaki ia ‘a e sinó ki 
he ngaahi me’akai hangē ko e nuts (peanuts, 
walnuts etc), fingota, pe huhu ‘e ha inisekite. 
Kapau ko ho’o tamá ne ‘osi sivi he’e toketá ‘o 
‘ilo’i ‘oku fepaki hono sinó mo ha fa’ahinga 
me’akai, ‘oku mahu’inga ke ke fakahā ki he 
puleakó he faingamālie vave tahá ke tokonaki 
ha ngaahi me’a ke tokoni ki ho’o tamá ke 
fakasi’isi’i ‘ene ofi ki he ngaahi me’a ‘oku kovi 
kiai. ‘E lava pe ke kole atu ke ke tokoni ki he 
tokotaha ‘oku ne fakalele ‘a e kenitini ‘a e akó ‘i 
hano fulihi ‘o e meniu (menu) ‘a e kenitiní.

www.allergyfacts.org.au

Ko ha ngaahi mahaki pipihi

Tauhi ho’o tamá ‘i ‘api pea ‘ave ki he toketā kapau 
‘oku ne ma’u ha taha ‘o e ngaahi me’a ‘oku ha  
atu ‘i laló:

•	Huhunu: Mofimofi, fofonu moha velia ‘aia ‘oku 
kamata ‘aki ha fepulopulasi ‘oku lanu pingikī ‘o 
hoko ‘o fā pea mongumangu .

•	Matakovi: ‘Oku ongo veveli e kano’i mata, kula 
pea lo’imata’ia . ‘E malava pe ‘o pipiki e la’imatá 
lolotonga e mohé.

•	Impetigo: Ko e fanga ki’i me’a kulokula 
fuopotopoto ‘oku liliu ‘o fā pea fonu pela ‘o hoko 
atu ki he fakamongumangu – lahilahi ‘ene ‘asi 
he matā, ongo nimā pe nge’esi ‘ulú.

•	Lafā: Ko ha faka’uno’unoa si’i pe he funga kilí 
pea takai’i ‘e ha fuopotopoto lanu pingikī.

Ki ha toe fakamatala fekau’aki mo e ngaahi mahaki 
pipihí, tā ki he NSW Health ‘aki e (02) 9391 9000 pe 
‘ahia ‘a e www.health.nsw.gov.au

Malu’i mei he la’á

‘Oku feinga ‘a e ngaahi Ako’angá ke malu’i e 
fānau iiki ‘i ‘apiakó mei he ngaahi maumau ‘oku 
fakahoko ‘e he huelo ‘o e la’ā ‘aki hano langa ha 
ngaahi fakamalumalu’anga he ‘u feitu’u lahi pea 
mo hono ‘ai ‘o e ‘u tatá ko e konga ia ‘o e teunga 
akó. Ko e tatā ho’o tamá kuopau ke tui ‘i he taimi 
‘oku nau ‘i he mala’e va’ingá ka ‘ikai pea kuopau 
kenau va’inga he malumalú. ‘E lava pe ke tui 
matasio’ata la’ā ‘a e fānau iiki ‘i ‘apiakó ke malu’i 
honau kano’imatá mei he maumau ‘a e la’ā.

‘I ‘api, ‘ai ko e konga ia ha taimi tēpile ke vali ha 
kilimi la’á (sunscreen) he pongipongi kotoa pē 
kimu’a pea ‘alu ho’o tamá ki he akó.

Ngaahi ‘aho mo’ui lelei ‘a e akó
‘Oku fiema’u ke kai ‘e ho’o tamá ha me’akai ‘oku fakamo’ui 
lelei ki he sinó ke ma’u ha ivi mo tokoni ki he‘ene tokanga 
he akó. Ko e me’akai ‘oku kai ‘e ho’o tamá ‘i he taimi kai 
pongipongi ‘oku fiema’u ke ne ma’u ai ha mālohi fe’unga 
pea toki hoko e taimi mālōlō si’i pea hili ia te nau fiema’u ha 
fa’ahinga me’a fakamo’ui kehekehe ki he kai he mālōlō si’i 
mo e kai ho’atā ‘o lele ‘aki he toenga ‘o e ‘ahó.

Ngaahi fakakaukau ki he kai he mālōlō si’í 
mo e kai ho’atā

•	Tofi kongokonga iiki e fo’i’akaú (tatau’i ha lemani 
si’i pe ‘i he ‘apelé, peá pe siaine ke ‘oua na’a nau 
lanu melomelo) pea fa’o kinautolu ‘i ha puha si’isi’i.

•	Tofi e ngaahi vesitapolo hangē ko e kaloti, celery 
mo e cucumber pea fa’o ‘i ha milemila ‘oku 
lava ‘o sila’i. ‘I ha puha makehe, fa’o ha dips pe 
yoghurt ke unu ai e kaloti.

•	Ngaohi ha wholemeal muffins pea tuku ‘aisi. 
Fa’o ha fo’i muffin he ‘aho kotoa ki he mālōlō si’i 
pe tuku pe ‘i ‘api ki ha kai ma’ama’a he efiafí.

•	Ko ha kongokonga moli tuku ‘aisi mo e faina ko 
e fanga ki’i kai ifo ia ‘i he faha’i ta’u mafana.

•	 ‘Ahi’ahi’i e fa’ahinga mā kehekehe, hangē ko e 
rolls, pita, wholegrain pe tortilla wraps.

•	Kapau ‘oku ngāue’aki ha temata, tofi manifinifi 
pea fakahū he ngaahi me’a kehe ‘oku ngaohi ‘aki 
‘a e sanuisi ke ‘oua na’a vaia.

•	Kuki ke lahi si’i e me’akai ki he kai efiafí pea tuku 
ha konga ki he kai ho’atā he ‘aho hono hokó. 
Ngāue’aki ‘a e quiche, kongokonga pizza ngaohi 
‘i ‘api, patties vesitapolo, vesitapolo ta’o, mo e 
salati nutolo. 

Ko e taimi ‘oku toe fakafoki mai 
ai e me’akai kaiho’atā ki ‘apí
‘Oua te ke fu’u hoha’a kapau ko ho’o tamá ‘oku 
‘ikai ke ne kai ‘ene me’akai ho’atā. Taimi ‘e ni’ihi 
‘oku fu’u fiefia mo femouekina ‘e fānaú he 
va’inga mo hono ngaahi kaungāme’a ‘i he houa 
kaí pea ‘ikai ke nau kai kotoa ‘enau me’akai. 

Kapau ‘oku fu’u fiekaia ho’o tamá ‘i he tuku ‘a e 
akó, ‘e ngali fiema’u koe ke ke fakatokanga ki ai ke 
ne kai ‘ene meakai ho’atā. Ko e to’onga kai ‘a ho’o 
tamá ‘e fai atu pē pea anga ki ha taimi tēpile.

Kai ‘i he ‘apiakó

Ko e kai ‘i he ‘apiakó ko ha me’a fo’ou ia ki ho’o 
tamá ka fakahoa ki he kai ‘i ‘apí pe ko e ako kimu’a 
he Kindergarten. ‘Oku ‘ikai foki ke ‘i ai ha feitu’u 
ke tauhi ai e me’akai ke mafana pe momoko. ‘Oku 
lahilahi tangutu pē fānaú he musié pe funga 
tēpilé ‘o palanisi ‘enau me’akaí honau funga tuí. 
‘Oku toe fiema’u foki ke nau lava ‘o fakaava e me’a 
kotoa pē ‘oku kofukofu’i ‘aki ‘enau me’akaí ko e 
‘uhí ke ‘oua ‘e mole ha taimi lahi he kaí pea si’i ai e 
taimi va’ingá.

Fanga ki’i me’a ‘aonga ke tokoni ki ho’o tamá

•	Fa’o e me’akai ‘oku faingofua hono fakaavá, 
faingofua hono kaí pe ‘ikai foki ke fakaveve.

•	Tohi e hingoa ho’o tamá ‘i he’ene puha kaí 
ho’atā, hina inu mo ha toe ngaahi puha kehe.

•	Fa’o moha hina inu kuo faka-poloka ke ne 
fakamokomoko e me’akai. Kofu’i ‘aki ia ha taueli 
holo ipu na’a ‘iai ha mama.

•	Ngāue’aki ha ngaahi puha fakatolonga pē 
ngaahi kato fakamokomoko.

•	Faka’ehi’ehi mei hono ngāue’aki e milemila kofu 
me’akaí he ‘oku faingata’a’ia e fānaú hono fusí.

•	Fa’o ha pepa holoholo pe kofu’i pepa e fo’i’akaú 
ke ‘oua na’a volu.

•	Fakamanatu ki ho’o tamá ke fanofano hono 
nimá kimu’a pea toki kai pea ngāue’aki e 
falemālōlō he taimi mālōlō si’i mo e kai ho’atā.

•	Kapau ‘oku ke ngaohi pe ‘a e kai ho’atā he po’ulí, 
fa’o e me’akaí he ‘aisí kae ‘oua kuo hoko e taimi akó.

•	Fa’o ma’u ha hina vai ki ho’o tamá he ‘aho kotoa 
pea fakamanatu ki ai ‘e lava pe ke ma’u e vaí mei 
he paipa vaí pe fai’anga inu he ‘aho kakato.

Ko ha loki ako Kindergarten
Ko e feitu’u fakafiefia mo fakalata ‘a e ngaahi loki ako ‘a e 
Kindergarten. ‘E lava ke fokotu’utu’u ‘e he fānaú ‘a e ngaahi 
kongakonga ‘o ha fakatātā (puzzles) mo honau ngaahi 
kaungāme’á ‘i he falikí, va’inga ‘i ha fale va’inga ma’ae fānau 
iikí (cubby house), fanongo ki he laukonga ‘a e faiakó, 
pe ta’utu ha tesi (desk) ‘o tohi mo tā fakatātā. Te nau ako 
fekau’aki moe mata’i fika, fuolinga, kupesi pea mo e saienisi, 
hiva, ‘eva ki he laipelí, ngāue‘aki ‘a e komipiutá pea mo kau 
ki he ngaahi ‘ekitivitī kehe.

Ko e hā ‘a e me’a ‘e ako ‘e ho’o 
tamá ‘i ‘apiakó

Ko e taimi lahi ‘oku fakamoleki ‘i he Kindergarten 
ki hono fakatupulekina ‘a e laukonga pea mo e fika 
‘a e fānaú. ‘Oku ‘iai ‘a e ngaahi tefito’i lesoni ‘ako ‘e 
ono ‘oku ako’i ‘i he ngaahi ‘apiako lautohi si’í.

‘Aia ko e:-

•	‘Ingilisi (English)

•	Fika (Mathematics)

•	Saienisi & Tekinolosia (Science and Technology)

•	Aati Fa’u (Creative Arts)

•	Sosaieti ‘o e Tangatá pea mo hono ‘ātakaí 
(Human Society and its Environment)

•	Tupulaki fakaekita, Mo’ui mo e Ako Sipoti 
(Personal Development, Health and Physical 
Education)

‘E lava ke ke ma’u ha ngaahi fakamatala lahi ange 
fekau’aki mo e ngaahi lesoni ‘e ako ki ai ho’o tamá 
mei he peesi ‘initaneti ‘a e Poate ‘o e Akó Board of 
Studies ‘aia ko e 

www.boardofstudies.nsw.edu.au/parents

Fetu’utaki faka-tekinolosia 

‘Oku hanga ‘e he NSW Department of Education 
and Training ‘o ‘oange ki ho’o tamá ha ‘akauni 
(account) ‘initaneti mo e ‘imeili ke fakalakalaka ‘aki 
honau ngaahi faingamālie ako ‘i ha ‘ātakai malu. Ko 
hono ngāue’aki ‘o e tekinolosiá ‘oku fakahoko ia ‘i 
he loki ako kotoa pē.

Best Start Kindergarten Assessment

‘Oku hū ‘a e fānaú ki he Kindergarten mo 
ha ngaahi ‘ilo fakataukei kehekehe. Ko e Sivi 
Lelei Taha he Kamata ‘o e Kindergarten (Best 
Start Kindergarten Assessment) ko ha me’a 
ngāue ke tokoni’i ‘a e kau faiakó ke nau ‘ilo’i 
‘a e ngaahi ‘ilo fakataau taha ‘a e fānaú pea 
ako’i kinautolu ki he ‘enau ngaahi fiema’u 
takitaha. ‘I he kamata’anga ‘o e ta’ú ‘e hanga 
‘e he faiakó ‘o sivi’i ‘a e ‘ilo ho’o tamá ki he fiká 
pea mo e laukongá koe‘uhí kae lava ke nau 
fokotu’utu’u ha polokalama ‘oku tonu mo 
taau ki hono ‘ako’i ho’o tamá. 
Ki ha fakamatala kuo ‘osi liliu ‘i ho’o leá,  
vakai ki he

Best Start Kindergarten Assessment  
https://www.det.nsw.edu.au/
languagesupport/documents/index_b.
htm

“Ko e hā ho’o me’a na’e fai he akó he ‘aho ní?

Kapau ko e tali ho’o tamá ki he fehu’i ko ‘ení 
ko e “hala’atā”, toe ‘ai ha fehu’i kehe: “Ko e hā 
‘a e ngaahi lea na’a ke akó he ‘aho ní?”, “Ko hai 
na’a ke va’inga mo ia he taimi kai ho’atā”, “Ko 
e ha ‘a e me’a na’ake sai’ia taha ai he akó he 
‘aho ní?”



Fakamatala Fakaako 
kuo ‘osi liliu leá

Ma’u ‘a e fakamatala fakaako kuo ‘osi liliu ki he ngaahi lea kehekehe ‘i he:  
www.det.nsw.edu.au/languagesupport/index.htm

Sevesi Telefoni Fakatonulea
Kapau ‘oku ke fiema’u ha toe fakamatala kātaki ‘o fetu’utaki ki ho’o ‘apiakó. Kapau 
‘oku ke fiema’u ha tokotaha fakatonulea ke tokoni kiate koe kātaki ‘o tā ki he Sevesi 
Telefoni Fakatonulea ‘i he fika telefoni 131 450 pea kole ke ‘omi ha tokotaha 
fakatonulea ‘i ho’o leá. ‘E telefoni leva ‘a e tokotaha tali telefoní ki ho ‘apiakó pea 
ko e tokotaha fakatonuleá ‘e tatali he lainé ke tokoni kiate koe lolotonga ho’o 
fepotalanoa’akí. ‘E ’ikai te ke totongi ‘a e sevesi ko’ení.




